
 
Səfir Riçard Morninqstarın Azərbaycan Amerika Ticarət Palatasının təşkil 

etdiyi ziyafətdəki çıxışı  
 

Təqdim olunduğu kimi 
28 sentyabr 2012-ci il  
  
Səfir Morninqstar:  İlk növbədə İlqar Vəliyevə minnətdarlığımı bildirmək 
istərdim. Nərgiz Nəsrullayeva-Muduroğlu və bütövlükdə Amerika Ticarət 
Palatasına təşəkkür edirəm. Burada olmağımdan son dərəcə məmnunam. Eyni 
zamanda Britaniya Səfiri Piter Beytmanın da burada olması çox xoşdur. Əvvəllər 
bir-iki dəfə görüşməyimizə və son 31 il ərzində dəfələrlə bir-bir birimizi 
görməyimizə baxmayaq o mənim yeni yaxın dostumdur. Hesab edirəm ki, bizim 
danışdığımız məsələlərlə əlaqədar olaraq Amerika və Britaniya arasındakı 
əməkdaşlıq çox vacibdir və biz eyni zamanda Azərbaycanda təmsil olunmuş digər 
ölkələrlə də birgə əməkdaşlıq etməliyik.   
 
Mən burada olmağımdan çox məmnunam və şadam. Əslində burada olmağımdan 
bir qədər təəccübləndim. Cənab  İlqar qeyd etdiyi kimi 1995-ci ildən bəri mən 
Azərbaycana səfər edirəm və düzdür ki, tədricən baş verən dəyişikliklərin şahidi 
olmuşam, lakin 1995-ci ildəki Bakı haqqında düşünərkən (elə həmin dövrdə və 
ondan sonra da Hyatt Hoteldə qalırdım) baş verən dəyişiklik şübhəsiz ki, 
inanılmazdır.   
 
Eyni zamanda düşünürəm ki, son 17 ildə nə qədər çox dəyişiklik baş versə də, 
yenə də oxşar dəyişikliklərin baş verməsi, eləcə də növbəti 17 ildə və ondan sonra 
da baş verməsi üçün hər bir kəsdə ümid vardır.  
 
Səfir kimi burada olmaq mənim üçün tamamilə fərqli bir təcrübədir. Əvvəllər bir 
dəfə mən Avropa İttifaqında səfir kimi fəaliyyət göstərmişdim, lakin bir ay bundan 
öncə bura gəlməzdən əvvəl mən heç vaxt iki və ya üç gündən çox Azərbaycanda 
qalmamışdım. İndi isə bu mənim bir səfərimdə burada qaldığım ən uzun 
müddətdir. Bu tamamilə fərqli bir təcrübədir. Biz artıq regionları yaxından 
tanımağa başlamışıq və bunu davam etdirəcəyik. Bu həqiqətən də gözəl təcrübədir.    

Əvvəllər mən bir neçə dəfə “AmCham” tərəfindən təşkil olunmuş tədbirlərdə 
çıxışlar etmişəm, çox güman ki, son illərdə ən azı üç və ya dörd dəfə, lakin əvvəlki 
çıxışlarımın hamısı yalnız enerji məsələləri ilə bağlı olmuşdur. İndi isə tez bir 
zamanda mənim üzərimə düşən vəzifələrdən biri odur ki, mən artıq enerjidən 
kənar bir sıra digər məsələlərlə də məşğul olmalıyam, baxmayaraq ki, enerji 
əlbəttə ki, bu məsələlərdən biri olaraq qalmaqdadır. Mən hər bir azərbaycanlının 
dərin narahatlıq keçirtdiyi Dağlıq Qarabağdakı vəziyyətlə əlaqədar olan 
məsələlərlə davamlı olaraq məşğul olmalıyam. Biz, İranla bağlı məsələlərdə 
Azərbaycan hökuməti ilə birgə işləyirik və bu məsələlər vaxt keçdikcə daha da 
arta bilər.      
 
Azərbaycan öz əsgərlərini Əfqanıstana göndərməklə burada son dərəcə böyük rol 
oynamışdır və Əfqanıstana daşınan yüklərin çatdırılmasında əsas tranzit ölkədir və 
2014-cü ilə qədər də Əfqanıstandan gələn yüklərin daşınmasında əsas tranzit ölkə 
olacaqdır. Biz eyni zamanda Azərbaycanın 2014-cü ildən sonra da Əfqanıstanda 
qalıb burada vətəndaş cəmiyyətinin inkişafına və tərəqqiyə nail olunmasında öz 
köməkliyini göstərməsini yüksək qiymətləndiririk.   
 
Aydındır ki, demokratiya və insan haqları ilə bağlı məsələlər də vacibdir və 
düşünürəm ki, bu məsələlər və yüksək səviyyədə fəal və şəffaf bazar 
iqtisadiyyatının inkişafı arasında birbaşa əlaqə vardır.  
 
İqtisadi məsələlər üzərində biz birgə çalışmalıyıq. Enerji sahəsindən kənarda da 
biz əməkdaşlıq etməliyik. Mənim əsas məqsədlərimdən biri müəssisələrə, 
şirkətlərə və Azərbaycana öz iqtisadiyyatını enerji sektorundan kənarda da 
hərtərəfli inkişaf etdirməkdə kömək göstərməkdir. Statistik məlumatlar göstərir ki, 
bu artıq baş verməkdədir. Düşünürəm ki, hökumət də bunun baş verməli olduğunu 
qəbul edir. Bunun “AmCham”-ın da əsas məqsədi olduğunu bilirəm. Bu 
istiqamətdə sizinlə sıx əməkdaşlıq etmək istəyirəm.     
 
Bilirəm ki, bu gün burada informasiya texnologiyaları, turizm sənayesi, 
mehmanxana sənayesi, tikinti sahəsi, xidmət şirkətləri kimi bir çox sənaye sahələri 
və biznes sektorlarının nümayəndələri iştirak edirlər. Təmsil olunan sahələrin sayı 
mənim qeyd etdiyimdən də çoxdur.    

Azərbaycanın Avropa və Mərkəzi Asiya arasındakı əhəmiyyətli tranzit əlaqəsi və 
tranzit mərkəzi rolu getdikcə daha da artır. Azərbaycanın bir sıra ölkələr, o 
cümlədən Birləşmiş Ştatlar üçün çox vacib olan Yeni İpək Yolu Təşəbbüsündə 
əhəmiyyətli rol oynamaq imkanı vardır.  
  
Bir sözlə qeyd etmək istərdim ki, çox böyük tərəqqi əldə olunmuşdur. Bu cür 
möhtəşəm tərəqqiyə nail olunması gələcəkdə də davam edəcəkdir. Lakin buna 
baxmayaraq hələ qarşıda bizi bir çox işlər gözləyir.  
 
İcazə verin baş vermiş bəzi müsbət məqamları qeyd edim, bunları bir çoxlarınız 
artıq bilirsiniz və icazənizlə bəzi statistik rəqəmləri təkrarən diqqətinizə çatdırmaq 
istərdim. Dünya Bankı tərəfindən 2012-ci ildə “Doing Business” hesabatında nəşr 
olunmuş məlumata əsasən əmlakın qeydiyyata alınmasının rahatlığına görə 
Azərbaycan dünyada 9-cu yerdədir, biznesə başlamaq üzrə 18-ci, müqavilələrin 
həyata keçməsinə görə 25-ci və investorların müdafiə olunmasına görə 24-cü 
yerdədir. Çox yaxşıdır.    
 
2004-cü ildən bu vaxta qədər Azərbaycanın ümumi daxili məhsulu təxminən 300 
faiz artmışdır. Bunun böyük hissəsi enerji iqtisadiyyatının payına düşür. Lakin 
ötən il enerji sektorunda bir qədər azalma baş vermiş və statistik məlumatlara 
əsasən iqtisadiyyatın digər sahələrində 9.4 faiz artım baş vermişdir.   
 
Yoxsulluğun azaldılması istiqamətində də əhəmiyyətli irəliləyişə nail olunmuşdur. 
Yoxsulluq üzrə rəsmi göstərici 2003-cü ildəki 49 faizdən 2011-ci ildə 7 faizə 
enmişdir. Bu rəqəmlər ətrafında müzakirə aparmaq olar. Bəlkə bu 7 faiz deyil, 
bəlkə bundan da yuxarıdır. Lakin bu çox yaxşı göstəricidir və böyük tərəqqinin 
baş verdiyini göstərir.   
 
Eyni zamanda bizim Azərbaycan hökuməti və “AmCham” kimi tərəfdaşlar və 
Birləşmiş Ştatlar, eləcə də bir sıra digər ölkələr, o cümlədən Britaniya ilə üzərində 
çalışmalı olduğumuz, birgə işləməli olduğumuz bir çox məsələlər vardır.   
 
Digər hesabatlara əsasən Azərbaycan xarici ticarətin həcminə görə 170-ci 
yerdədir. Bütövlükdə gömrük məsələləri mürəkkəb məsələdir, tikintiyə icazə 
alınmasına görə 172-ci yerdə, elektrik enerjisinin əldə olunmasına görə 173-cü 
yerdədir. Sizin də bildiyiniz kimi bu gün səhər Bakıda elektrik enerjisində problem 

var idi. Əslində Bakıda olduğum müddət ərzində birinci dəfə idi ki, belə bir hal 
baş verirdi. Lakin istənilən halda bu sahədə müəyyən problemlər vardır.    
 
Mən Nərgiz xanımla görüşdüm və digərləri ilə söhbətimiz oldu. Bilirəm ki, iş 
icazəsinin alınması da problemdir. Vizaların əldə olunması əsas problemdir. Hesab 
edirəm ki, bu uyğunsuzluqdur və biz Azərbaycanla birlikdə bunun üzərində 
işləməliyik.   
 
Bildiyiniz kimi hotellərin sayında çox böyük artım baş vermişdir və bu hotellərdən 
istifadə edənlərin sayı da kifayət qədər artmışdır. Eyni zamanda viza əldə 
edilməsinin nə dərəcədə çətin olduğu barədə şikayətlər də səslənir.   
 
Ötən həftənin bazar günü Qafqazdan keçərək səfər edən Stenford Universitetinin 
bir qrup məzununu iqamətgahımda qəbul etdim. Qrup üzvlərindən bir nəfər bu 
səfərə gec qoşulmuşdu, çünki vizanı vaxtında ala bilməmişdi. Bu məsələ üzərində 
işləmək lazımdır.    
 
Bütövlükdə ÜTT ilə əlaqədar olan məsələ son dərəcə əhəmiyyətlidir. Bilirəm ki, 
bu “AmCham”-ın prioritet məsələlərindən biridir. Açıq deyim ki, ötən bir neçə 
həftə ərzində səsləndirilmiş bəzi rəsmi bəyanatlara nəzər saldıqda mən 
Azərbaycanın ÜTT-yə qoşulmaqda nə dərəcədə ciddi olması və bunun 
əhəmiyyətinin nə dərəcədə qəbul olunduğundan tam əmin deyiləm.   
 
Hesab edirəm ki, ÜTT-yə üzv olmaqla Azərbaycanın ÜTT-in tələblərinə əməl 
olunması istiqamətində addımlar atması çox vacibdir və düşünürəm ki, son 
nəticədə bunun Azərbaycan iqtisadiyyatına çox böyük faydası olacaqdır.  
 
Rəqabətlə bağlı problemlər vardır və biz bunun da üzərində işləməliyik. Gəlin 
həqiqətin gözünün içinə düz baxaq. Müəyyən dərəcədə bizim qarşımızda 
oliqopolist bir iqtisadiyyat dayanır. Kiçik və orta ölçülü müəssisələrin 
genişlənməsi çətindir və onlar böyüdükcə müxtəlif yollarla bu şirkətlərin 
üzərindəki təzyiqlər də artır. Əgər biz fəal iqtisadiyyatın olmasını istəyiriksə bu 
halda bu cür məsələlərin aradan qaldırılması Azərbaycan üçün böyük əhəmiyyət 
kəsb etməlidir.    

Bu baxımdan nə qədər ki, iqtisadiyyat həqiqətən də rəqabət sərhədlərindən azad 
edilməyib Azərbaycan özünün coğrafi xoşbəxtliyindən və təbii sərvətlərindən tam 
faydalana bilməyəcəkdir. Lakin mən arxayınam. Hesab edirəm ki, hökumətin ən 
yüksək səviyyələrində bunu qəbul edirlər və biz onlarla birlikdə çalışmalıyıq, 
çünki Azərbaycanın malik olduğu böyük imkanları əldən vermək olmaz.       
 
İcazə verin bir məqamı da qeyd edim. Səfir kimi fəaliyyətimdə mən istəyirəm ki, 
Azərbaycan iqtisadiyyatının bütün sahələrinə və bura gələn müəssisələrə kömək 
edim. Lakin mən eyni zamanda ABŞ-ın Azərbaycandakı səfiriyəm. Buna görə də 
mən daha çox Amerika şirkətlərinin burada iştirak etməsində maraqlıyam. 
İstəyirəm ki, buradakı Amerika şirkətlərinin sayı daha da çox olsun. Prezident 
milli ixrac təşəbbüsünü irəli sürmüşdür və biz Azərbaycanda bu təşəbbüsün bir 
hissəsi olmaq istəyirik. Dövlət Katibinin də iqtisadi idarəçilik təşəbbüsü vardır. O, 
hər bir səfirliyin şirkətlərə öz bizneslərini inkişaf etdirməkdə köməklik 
göstərməsini istəyir.    
 
Mən enerji sektorunda daha çox Amerika şirkətlərinin fəaliyyət göstərməsini 
istəyirəm. Enerji sektoru haqqında çox danışmadım. Məsələn, Şahdəniz layihəsinə 
nəzər salın, biz əvvəldən qazın Avropaya nəql olunmasını böyük səylə 
dəstəkləmişik. Şahdəniz layihəsinin tərkibində fəaliyyət göstərən bir dənə də olsun 
Amerika şirkəti yoxdur. Düşünürəm ki, Amerika şirkətlərinin digər layihələrdə də 
iştirak etməsi çox əhəmiyyətlidir. Bilirəm ki, Amerika şirkətləri AÇG layihəsində 
və neftin Bakı-Tbilisi-Ceyhan boru kəməri ilə daşınmasında iştirak edirlər. 
İstənilən halda məncə Amerika şirkətlərinin iştirakı həqiqətən də vacibdir.      
 
Eyni zamanda hesab edirəm ki, faydanın ikitərəfli olması da əhəmiyyətlidir. 
Bunun ən bariz nümunəsi Azərbaycan Hava Yolları kimi bir şirkətin Birləşmiş 
Ştatlara uçuşların həyata keçirilməsinə başlamaq niyyətidir. Bunun baş tutması 
sertifikatlaşdırma prosesi vasitəsilə həyata keçiriləcəkdir.  
 
Biz Azərbaycanla Açıq Hava Məkanı haqqında razılaşmanı da müzakirə etməliyik 
ki, okeanın hər iki tərəfindəki şirkətlər bir-birlərinin hava məkanından istifadə edə 
bilsinlər. Düşünürəm ki, bu çox böyük bir imkandır və Boeinq kimi bir şirkətə 
kömək olacaqdır, Piter və “AirBus” məndən inciməsin, hər halda Birləşmiş 
Ştatların səfiri kimi mən Boeinqi xoşlayıram.  

İstənilən halda biz həqiqətən də burada daha çox Amerika şirkətlərinin olmasını 
istəyirik və eyni zamanda Azərbaycan şirkətlərinin də böyüməsini və digər 
ölkələrdə də fəaliyyət göstərməsini istəyirik.  
 
Burada olduğum müddətdə vəziyyətin daha da inkişaf etdirilməsi və artıq əldə 
olunmuş əhəmiyyətli tərəqqini daha da möhkəmləndirmək istiqamətində sizin hər 
birinizlə və hökumətlə birgə çalışmağa ümid edirəm. Bir daha qeyd etmək istərdim 
ki, çox böyük imkan vardır. Cənab İlqarın qeyd etmədiyi bir məqamı əlavə etmək 
istərdim. Mən hökumətdə çalışmazdan əvvəl bir çox işlərlə məşğul olmuşam, o 
cümlədən təxminən 30 il özəl sektorda çalışmışam (ümumilikdə, o cümlədən 
Klinton və Obamanın hakimiyyətdə olduğu aralıq müddət ərzində) və bu da 
mənim kifayət qədər təcrübəli olduğumu göstərir. Hər halda mənim özəl sektorda 
çoxlu təcrübəm vardır və mən uğur qazanmaq üçün nəyin lazım olduğunu yaxşı 
bilirəm.     
 
İcazə verin nitqimi tamamlayım. Müəyyən məsələlərə toxundum. Əslində mən sizi 
maraqlandıran məsələlər və sizin fikirlərinizi dinləməkdə çox maraqlıyam və bu 
mənə və bizim səfirlikdəki komandamıza çox böyük kömək ola bilər. Bilirəm ki, 
bu böyük bir qrupdur.  
 
Qeyd edim ki, mən bura enerji haqqında danışmaq üçün gələndə həmin vaxt bəlkə 
də ən çoxu 40 nəfər olardı. Bu məni həqiqətən də təəccübləndirdi, çox yaxşıdır. Bu 
gün çox böyük bir qrup iştirak edir.  
 
Ona görə də utanmayın. Suallarınızı verin və sizin toxunduğunuz məsələlərə cavab 
vermək üçün əlimdən gələni etməyə hazıram. Sual olmaya da bilər, sadəcə 
istədiyiniz bir məsələ haqqında da müzakirə edə bilərik.   
 
Özüm-özümə də sual verə bilərəm. [Gülüş]. Bunu əvvəllər də etmişəm.  
 
Mənə demişdilər ki, bu cür tədbirlərdə insanlar utancaq olurlar.  

